
Annwyl Jack, 
 
Diolch am eich gohebiaeth ar 23 Mai fel Cadeirydd y Pwyllgor Deisebau ynghylch cyllid ar 
gyfer Trac Cymru.  
 
O dan yr egwyddor ariannu hyd braich, mae'r Adolygiad Buddsoddi yn fater ar gyfer Cyngor 
Celfyddydau Cymru (CCC) ac nid yw Llywodraeth Cymru yn ymyrryd yn ei benderfyniadau 
ariannu.  
 
Fel ymateb uniongyrchol i'r hyn a ddysgwyd a'r penderfyniadau a wnaed fel rhan o broses 
yr Adolygiad Buddsoddi, mae CCC wedi ymrwymo i ymgymryd ag ymyriadau strategol ar 
draws nifer o ddisgyblaethau artistig eleni, i asesu'r ddarpariaeth sydd ei hangen ar gyfer 
pob disgyblaeth. Un o'r ymyriadau strategol a gyhoeddwyd oedd adolygiad o gerddoriaeth 
draddodiadol yng Nghymru, sydd ar gam cynnar. Mae CCC wedi hysbysebu'n ddiweddar 
am reolwr prosiect a chomisiynydd i arwain yr ymyrraeth hon. Y dyddiad cau ar gyfer 
ceisiadau yw 24 Mehefin.  
 
Cymerodd CCC nifer o gamau drwy gydol cyfnodau datblygu, ymgeisio ac asesu'r 
Adolygiad Buddsoddi i sicrhau bod y broses yn deg ac yn briodol. Cynhaliodd CCC broses 
ymgynghori helaeth ar y dull newydd arfaethedig o ymdrin â'r Adolygiad Buddsoddi, y 
broses ymgeisio a'r broses apelio. Ceisiodd CCC gael ystod mor eang o sylwadau â phosibl 
gyda sesiynau ymgynghori wedi'u cynnal ar Zoom a chyfleoedd i'r sector ymateb drwy 
arolwg ar-lein ac e-bost. Drwy gydol y cyfnod hwn, aeth CCC ati i hyrwyddo'r ymgynghoriad 
drwy amrywiaeth o rwydweithiau, y cyfryngau cymdeithasol, cylchlythyrau a phostiadau 
uniongyrchol a daeth 81 o ymatebion i law. 
 
Er mwyn sicrhau tegwch a thryloywder, defnyddiodd CCC yr un broses ymgeisio ac asesu 
i'r holl ymgeiswyr, dyluniwyd y dull a'r cynigion mewn modd a oedd yn darparu ar gyfer 
sefydliadau o bob maint, adnoddau a phrofiad o Adolygiadau Buddsoddi. Cyhoeddodd CCC 
Adolygiad Buddsoddi: Ymateb i'r Ymgynghoriad, Adolygiad Buddsoddi 2023: Canllawiau a'r 
Broses Apelio cyn agor ar gyfer ceisiadau ar 9 Ionawr 2023.  

Fe wnaeth CCC hefyd gynnig cefnogaeth yn ystod y cyfnod ymgeisio, gyda'r cyfle i gael 
sgwrs dywys gyda Swyddog CCC. Er nad oedd y sgyrsiau hyn yn rhoi unrhyw fanylion 
pellach y tu hwnt i'r Canllawiau a gyhoeddwyd, roeddent ar gael i gynorthwyo ymgeiswyr ar 
gwestiynau penodol. Fe wnaeth CCC hefyd gynnal a chadw Cwestiynau Cyffredin i 
gynorthwyo sefydliadau ymhellach a sicrhau bod gan bob darpar ymgeisydd fynediad at yr 
un wybodaeth ar yr un pryd.  
 
Cynhaliodd CCC broses asesu gadarn yn unol â'r canllawiau a gyhoeddwyd, gan 
ganolbwyntio ar chwe egwyddor, sef Creadigrwydd; Ehangu Ymgysylltiad; Y Gymraeg; 
Cyfiawnder Hinsawdd; Meithrin Talent; a Thrawsnewid. Defnyddiodd CCC hefyd bum ffactor 
cydbwyso i gymryd golwg ehangach. Ar ôl cyhoeddi penderfyniad cyllid dangosol ym mis 
Medi, agorodd proses apelio annibynnol i sefydliadau a oedd yn aflwyddiannus. Daeth hyn i 
ben ym mis Rhagfyr 2023. Apeliodd Trac Cymru yn erbyn y penderfyniad ar ei Adolygiad 
Buddsoddi ond roedd yn aflwyddiannus yn y cam Adolygiad Annibynnol cychwynnol. 
 
Trefnodd CCC i'w ddarparwr gwasanaeth archwilio mewnol wneud ei waith craffu ei hun ar 
ei gynigion, drwy gyfres o archwiliadau mewnol drwy gydol y prosiect. Archwiliodd y rhain 
nifer o feysydd, gan gynnwys y Canllawiau ar gyfer yr Adolygiad Buddsoddi, y broses apelio 
a'r broses asesu, ac roedd manylion amdanynt hefyd wedi'u cynnwys yn y Canllawiau a 
gyhoeddwyd. Comisiynwyd yr archwiliadau mewnol hyn i roi barn annibynnol a sicrwydd 
ychwanegol i'r Cyngor ar gamau allweddol yr Adolygiad Buddsoddi. Fe wnaeth pob 
archwiliad roi sgôr o Sicrwydd Sylweddol. 
 
Yn unol â Chanllawiau CCC a gyhoeddwyd, cynigiodd CCC Gymorth Pontio i gyn 
sefydliadau Portffolio Celfyddydau Cymru a oedd yn aflwyddiannus yn eu cais i'r Adolygiad 
Buddsoddi hwn. Dyfarnwyd £30k mewn cymorth pontio i Trac Cymru gan CCC. Yn ogystal 
â chymorth ariannol, cynigiodd CCC gyngor ac arbenigedd penodol ychwanegol i helpu'r 
sefydliadau i addasu i beidio â derbyn eu cyllid blynyddol craidd mwyach.  
 
At hynny, mae sefydliadau a oedd yn aflwyddiannus yn eu cais i Adolygiad Buddsoddi 2023 
yn parhau i fod yn gymwys i wneud cais am gyllid i CCC ar gyfer gweithgarwch prosiect 
penodol drwy ei raglenni Loteri Genedlaethol a gyhoeddir. 
 
Yn ddiweddar, mae Trac Cymru wedi cael trafodaethau ariannu gyda swyddogion Cymru 
Greadigol ac fe'i cynghorwyd i ystyried gwneud cais am gynllun ariannu cystadleuol sydd ar 
y gweill i agor yn yr wythnosau nesaf. 
 
Yn gywir, 
 

 
 
Lesley Griffiths AS/MS 

